
Pitamahakritam 2 Shiva Stotram

પિતામહકૃતં ૨ શિવસ્તોત્રમ્

શ્રીપિતામહ ઉવાચ ।
પ્રસીદ દેવદેવેશ પ્રસીદ પરમેશ્વર ।
પ્રસીદ જગતાં નાથ પ્રસીદાનન્દદાવ્યય ॥ ૧૨૨॥
પઞ્ચાસ્ય રુદ્રરુદ્રાય પઞ્ચાશત્કોટિમૂર્તયે ।
આત્મત્રયોપવિષ્ટાય વિદ્યાતત્ત્વાય તે નમઃ ॥ ૧૨૩॥
શિવાય શિવતત્ત્વાય અઘોરાય નમો નમઃ ।
અઘોરાષ્ટકતત્ત્વાય દ્વાદશાત્મસ્વરૂપિણે ॥ ૧૨૪॥
વિદ્યુત્કોટિપ્રતીકાશમષ્ટકાશં સુશોભનમ્ ।
રૂપમાસ્થાય લોકેઽસ્મિન્ સંસ્થિતાય શિવાત્મને ॥ ૧૨૫॥
અગ્નિવર્ણાય રૌદ્રાય અમ્બિકાર્ધશરીરિણે ।
ધવલશ્યામરક્તાનાં મુક્તિદાયામરાય ચ ॥ ૧૨૬॥
જ્યેષ્ઠાય રુદ્રરૂપાય સોમાય વરદાય ચ ।
ત્રિલોકાય ત્રિદેવાય વષટ્કારાય વૈ નમઃ ॥ ૧૨૭॥
મધ્યે ગગનરૂપાય ગગનસ્થાય તે નમઃ ।
અષ્ટક્ષેત્રાષ્ટરૂપાય અષ્ટતત્ત્વાય તે નમઃ ॥ ૧૨૮॥
ચતુર્ધા ચ ચતુર્ધા ચ ચતુર્ધા સંસ્થિતાય ચ ।
પઞ્ચધા પઞ્ચધા ચૈવ પઞ્ચમન્ત્રશરીરિણે ॥ ૧૨૯॥
ચતુઃષષ્ટિપ્રકારાય અકારાય નમો નમઃ ।
દ્વાત્રિંશત્તત્ત્વરૂપાય   ઉકારાય નમો નમઃ ॥ ૧૩૦॥
ષોડશાત્મસ્વરૂપાય મકારાય નમો નમઃ ।
અષ્ટધાઽઽત્મસ્વરૂપાય અર્ધમાત્રાઽઽત્મને નમઃ ॥ ૧૩૧॥
ૐ કારાય નમસ્તુભ્યં ચતુર્ધા સંસ્થિતાય ચ ।

ગગનેશાય સહસ્રશિરસે સ્વર્ગેશાય નમો નમઃ ॥ ૧૩૨॥
સપ્તલોકાય પાતાલનરકેશાય વૈ નમઃ ।
અષ્ટક્ષેત્રાષ્ટરૂપાય પરાત્પરતરાય ચ ॥ ૧૩૩॥
સહસ્રશિરસે તુભ્યં સહસ્રાય ચ તે નમઃ ।
સહસ્રપાદયુક્તાય શર્વાય પરમેષ્ઠિને ॥ ૧૩૪॥
નવાત્મતત્ત્વરૂપાય નવાષ્ટાત્માત્મશક્તયે ।
પુનરષ્ટપ્રકાશાય તથાષ્ટાષ્ટકમૂર્તયે ॥ ૧૩૫॥
ચતુઃષષ્ટ્યાત્મતત્ત્વાય પુનરષ્ટવિધાય તે ।
ગુણાષ્ટકવૃતાયૈવ ગુણિને નિર્ગુણાય તે ॥ ૧૩૬॥
મૂલસ્તાય નમસ્તુભ્યં શાસ્વતસ્થાનવાસિને ।
નાભિમણ્ડલસંસ્થાય હૃદિ નિસ્સ્વનકારિણે ॥ ૧૩૭॥
કન્ધરે ચ સ્થિતાયૈવ તાલુરન્ધ્રસ્થિતાય ચ ।
ભ્રૂમધ્યે સંસ્થિતાયૈવ નાદમધ્યે સ્થિતાય ચ ॥ ૧૩૮॥
ચન્દ્રબિમ્બસ્થિતાયૈવ શિવાય શિવરૂપિણે ।
વહ્નિસોમાર્કરૂપાય ષટ્ત્રિંશચ્છક્તિરૂપિણે    ॥ ૧૩૯॥
ત્રિધા સંવૃત્ય લોકાન્વૈ પ્રસુપ્તભુજગાત્મને ।
ત્રિપ્રકારં સ્તિતાયૈવ ત્રેતાગ્નિમયરૂપિણે ॥ ૧૪૦॥
સદાશિવાય શાન્તાય મહેશાય પિનાકિને ।
સર્વજ્ઞાય શરણ્યાય સદ્યોજાતાય વૈ નમઃ ॥ ૧૪૧॥
અઘોરાય નમસ્તુભ્યં વામદેવાય તે નમઃ ।
તત્પુરુષાય નમોઽસ્તુ ઈશાનાય નમો નમઃ ॥ ૧૪૨॥
નમસ્ત્રિંશત્પ્રકાશાય   શાન્તાતીતાય વૈ નમઃ ।
અનન્તેશાય સૂક્ષ્માય ઉત્તમાય નમોઽસ્તુ તે ॥ ૧૪૩॥
એકાક્ષાય નમસ્તુભ્યમેકરુદ્રાય તે નમઃ ।
નમસ્ત્રિમૂર્તયે તુભ્યં શ્રીકણ્ઠાય શિખણ્ડિને ॥ ૧૪૪॥
અનન્તાસનસંસ્થાય અનન્તાયાન્તકારિણે ।
વિમલાય વિશાલાય વિમલાઙ્ગાય  તે નમઃ ॥ ૧૪૫॥

વિમલાસનસંસ્થાય વિમલાર્થાર્થરૂપિણે ।
યોગપીઠાન્તરસ્થાય યોગિને યોગદાયિને ॥ ૧૪૬॥
યોગિનાં હૃદિ સંસ્થાય સદા નીવારશૂકવત્ ।
પ્રત્યાહારાય તે નિત્યં પ્રત્યાહારરતાય તે ॥ ૧૪૭॥
પ્રત્યાહારરતાનાં ચ પ્રતિસ્થાનસ્થિતાય ચ ।
ધારણાયૈ નમસ્તુભ્યં ધારણાભિરતાય તે ॥ ૧૪૮॥
ધારણાભ્યાસયુક્તાનાં પુરસ્તાત્સંસ્થિતાય ચ ।
ધ્યાનાય ધ્યાનરૂપાય ધ્યાનગમ્યાય તે નમઃ ॥ ૧૪૯॥
ધ્યેયાય ધ્યેયગમ્યાય ધ્યેયધ્યાનાય તે નમઃ ।
ધ્યેયાનામપિ ધ્યેયાય નમો ધ્યેયતમાય તે ॥ ૧૫૦॥
સમાધાનાભિગમ્યાય સમાધાનાય તે નમઃ ।
સમાધાનરતાનાં તુ નિર્વિકલ્પાર્થરૂપિણે   ॥ ૧૫૧॥
દગ્ધ્વોદ્ધૃતં સર્વમિદં ત્વયાદ્ય જગત્ત્રયં રુદ્ર પુરુત્રયં હિ ।
કસ્તોતુમિચ્છેત્કથમીદૃશં ત્વાં સ્તોષ્યેહ તુષ્ટાય શિવાય તુભ્યમ્ ॥ ૧૫૨॥
ભક્ત્યા ચ તુષ્ટ્યાદ્ભુતદર્શનાચ્ચ મર્ત્યા અમર્ત્યા અપિ દેવદેવ ।
એતે ગણાઃ સિદ્ધગણૈઃ પ્રણામં કુર્વન્તિ દેવેશ ગણેશ તુભ્યમ્ ॥ ૧૫૩॥
નિરીક્ષણાદેવ વિભોઽસિ દગ્ધું પુરત્રયં ચૈવ જગત્ત્રયં ચ ।
લીલાલસેનામ્બિકયા ક્ષણેન દગ્ધં કિલેષુશ્ચ તદાથ મુક્તઃ ॥ ૧૫૪॥
કૃતો રથશ્ચૈષુવરશ્ચ શુભ્રં શરાસનં તે ત્રિપુરક્ષયાય ।
અનેકયત્નૈશ્ચ મયાથ તુભ્યં ફલં ન દૃષ્ટં સુરસિદ્ધસઙ્ઘૈઃ  ॥ ૧૫૫॥
રથો રથી દેવવરો હરિશ્ચ રુદ્રઃ સ્વયં શક્રપિતામહૌ ચ ।
ત્વમેવ સર્વે ભગવન્ કથં તુ સ્તોષ્યે હ્યતોષ્યં પ્રણિપત્ય મૂર્ધ્ના ॥ ૧૫૬॥
અનન્તપાદસ્ત્વમનન્તબાહુરનન્તમૂર્ધાન્તકરઃ  શિવશ્ચ ।
અનન્તમૂર્તિઃ   કથમીદૃશં ત્વાં તેષ્યે હ્યતોષ્યં કથમીદૃશં ત્વામ્ ॥ ૧૫૭॥
નમો નમઃ સર્વવિદે શિવાય રુદ્રાય શર્વાય ભવાય તુભ્યમ્ ।
સ્તૂલાય સૂક્ષ્માય સુસૂક્ષ્મસૂક્ષ્મસૂક્ષ્માય સૂક્ષ્માર્થવિદે વિધાત્રે ॥ ૧૫૮॥
સ્રષ્ટ્રે  નમઃ સર્વસુરાસુરાણાં ભર્ત્રે ચ હર્ત્રે જગતાં વિધાત્રે ।
નેત્રે સુરાણામસુરેશ્વરાણાં દાત્રે પ્રશાસ્ત્રે મમ સર્વશાસ્ત્રે ॥ ૧૫૯॥

વેદાન્તવેદ્યાય સુનિર્મલાય વેદાર્થવિદ્ભિઃ સતતં સ્તુતાય ।
વેદાત્મરૂપાય ભવાય તુભ્યમન્તાય મધ્યાય સુમધ્યમાય ॥ ૧૬૦॥
આદ્યન્તશૂન્યાય ચ સંસ્થિતાય તથા ત્વશૂન્યાય ચ લિઙ્ગિને  ચ ।
અલિઙ્ગિને  લિઙ્ગમયાય  તુભ્યં લિઙ્ગાય  વેદાદિમયાય સાક્ષાત્ ॥ ૧૬૧॥
રુદ્રાય મૂર્ધાનનિકૃન્તનાય  મમાદિદેવસ્ય ચ યજ્ઞમૂર્તેઃ ।
વિધ્વાન્તભઙ્ગં  મમ કર્તુમીશ દૃષ્ટ્વૈવ ભૂમૌ કરજાગ્રકોટ્યા ॥ ૧૬૨॥
અહો વિચિત્રં તવ દેવદેવ વિચેષ્ટિતં સર્વસુરાસુરેશ ।
દેહીવ દેવૈઃ સહ દેવકાર્યં કરિષ્યસે નિર્ગુણરૂપતત્ત્વ ॥ ૧૬૩॥
એકં સ્થૂલં સૂક્ષ્મમેકં સુસૂક્ષ્મં મૂર્તામૂર્તં મૂર્તમેકં હ્યમૂર્તમ્ ।
એકં દૃષ્ટં વાઙ્મયં ચૈકમીશં ધ્યેયં ચૈકં તત્ત્વમત્રાદ્ભુતં તે ॥ ૧૬૪॥
સ્વપ્ને દૃષ્ટં યત્પદાર્થં હ્યલક્ષ્યં દૃષ્ટં નૂનં ભાતિ મન્યે ન ચાપિ ।
મૂર્તિર્નો   વૈ દેવમીશાન દેવૈર્લક્ષ્યા યત્નૈરપ્યલક્ષ્યં કથં તુ ॥ ૧૬૫॥
દિવ્યઃ ક્વ દેવેશ ભવત્પ્રભાવો વયં ક્વ ભક્તિઃ ક્વ ચ તે સ્તુતિશ્ચ ।
તથાપિ ભક્ત્યા વિલપન્તમીશ પિતામહં માં ભગવન્ક્ષમસ્વ ॥ ૧૬૬॥
સૂત ઉવાચ ।
ય ઇમં શ‍ૃણુયાદ્દ્વિજોત્તમા  ભુવિ દેવં પ્રણિપત્ય વા પઠેત્ ।
સ ચ મુઞ્ચતિ પાપબન્ધનં ભવભક્ત્યા પુરશાસિતુઃ સ્તવમ્ ॥ ૧૬૭॥
ઇતિ શ્રીલિઙ્ગમહાપુરાણે  પૂર્વભાગે દ્વિસપ્તતિતમાધ્યાયાન્તર્ગતં

પિતામહકૃતં શિવસ્તોત્રં સમાપ્તમ્ ।
લિઙ્ગપુરાણ  । પૂર્વભાગ । અધ્યાય ૭૨/૧૨૨-૧૬૭॥

